Тэма: Мой край.
Форма правядзення: турнір краязнаўцаў.
Мэты: 
- сістэматызаваць і паглыбіць веды вучняў аб гісторыі, прыродных багаццях Рэспублікі Беларусь;
- садзейнічаць развіццю пазнавальнага інтарэсу, кемлівасці, дапытлівасці; фарміраванню лагічнага мыслення вучняў;
- выхоўваць патрыятызм, пачуццё гонару за свой край і народ; узаемапавагу і добразычлівыя адносіны паміж вучнямі і бацькамі.
Абсталяванне: макет “Васілёк”, малюнкі дзяржаўных сімвалаў Рэспублікі Беларусь, малюнкі васількоў, зубра, бусла, аўдыёзапісы, відэазапісы, прэзентацыя, карткі з заданнямі, разрэзаныя фотаздымкі Нацыянальнай бібліятэкі і Мірскага замка.
Літаратура: Вольскі, В. Ф. Падарожжа па краіне беларусаў : нарысы / В. Ф. Вольскi. – Мінск : Мастацкая літаратура, 2006. – 318 с.
Ход мерапрыемства
(Клас загадзя падзелены на 2 каманды. Кожная каманда складаецца з вучняў і іх бацькоў. Каманда выбірае сабе назву і капітана).
I. Уступная частка. 
Настаўнік: – Вітаю вас, хлопчыкі і дзяўчынкі, а таксама паважаныя бацькі! Я рада бачыць усіх бадзёрымі, вясёлымі. Запрашаю вас адправіцца ў падарожжа па “Зямлі пад белымі крыламі” і здейсніць турнір краязнаўцаў роднага краю. (Слайд №1) Спадзяюся, што вы, як сапраўдныя падарожнікі, будзеце ўважлівымі, дружнымі, а таксама будзеце дапамагаць адзін аднаму. Ці згодны вы? 
– Пачаць наша падарожжа хочу цудоўнымі радкамі Ніны Загорскай:
“Люблю цябе такой, якая ёсць,
Зямля мая, зямля бацькоў святая…”.  
– Як вы лічыце, якой краіне прысвяціла свае радкі беларуская паэтэса Ніна Загорская? (Беларусі.) (Слайд №2)
– На працягу падарожжа па Беларусі мы высветлім, што вы ведаеце аб сваёй краіне, палюбуемся на прыгожыя, дзівосныя беларускія краявіды, прыслухаемся да песень, што спявае наша родная зямля, а таксама даведаемся шмат новага і цікавага. 
Настаўнік: – У кожнага чалавека ёсць Радзіма, і кожны любіць яе. Любіць месца, дзе нарадзіўся і жыве. Любіць родную прыроду, свой народ. Любіць сваю родную мову і песні свайго народа. 
– Чароўны кут, край казак, легенд і паданняў — гэта ўсё наша Радзіма. Са старажытных часоў жылі на гэтай зямлі нашы продкі, ці, як прынята казаць, бацькі і дзяды. Таму і называюць людзі сваю зямлю — «бацькаўшчына». Услухайцеся, якая прыгожая назва ў нашай краіны – Беларусь!  Ці ведаеце вы, чаму Беларусь так называецца? (Адказы вучняў.)
– Адны кажуць, што ад белага колеру льной вопраткі і светлых валасоў нашых жыхароў. Другія сцвярджаюць, што белая – значыць вольная. Сапраўды, белы колер ва ўсе часы быў сімвалам свабоднага жыцця. 
– Беларусь часта называюць “сінявокай”. Як вы лічыцке, чаму? (Таму што яна славіцца сваімі рэкамі, азёрамі). Адна з самых лепшых кніг пра Беларусь называецца “Зямля пад белымі крыламі”, аўтарам якой з’яўляецца вядома беларускі пісьменнік Уладзімір Караткевіч. Як вы лічыце, пра крылы якой птушкі ідзе гаворка? (Пра крылы бусла). А чаму? (Таму што бусел – гэта сімвал Беларусі). (Слайд №3)
– Якія яшчэ сімвалы Беларусі вы можаце назваць?(Васілёк, зубр). (Слайд №4)
– Рэспубліка Беларусь, як і кожная краіна, мае свае дзяржаўныя сімвалы. Якія? (Дзяржаўны герб, дзяржаўны сцяг, дзяржаўны гімн). Зараз я прапаную вам паглядзець невялікі відэаролік і потым адказаць на мае пытанні (дэманстрацыя відэароліка “Дзяржаўныя сімвалы Беларусі”) (Слайд №5)
- Адкажыце, калі ласка, што адлюстравана на гербе Беларусі? З якіх колераў складаецца наш сцяг? Давайце разам праспяваем першы куплет гімна!
II. Асноўная частка.
Настаўнік: – Наш турнір пачынаецца. А памочнікам будзе вось гэтая кветачка (макет васілька (валожка)), на кожным пялёстку напісаны назвы прыпынкаў, на якіх мы будзем спыняцца і выконваць заданні.  Як называецца гэта кветка і чаму менавіта яна? (Адказы вучняў.) Вы ўсе ведаеце, што васілёк з’яўляецца сімвалам Беларусі, таму ён і будзе нашым спадарожнікам. За кожнае выкананае заданне вы будзеце атрымоўваць часткі фотаздымкаў. А ў завяршэнні нашага турніра вы з частачак складзеце фотаздымак. А які – вы даведаецеся ў канцы нашага падарожжа. 
– На які лісток падобна карта Беларусі? (Кляновы).
– Я хочу прачытаць вам урывак з верша Васіля Віткі “Беларусь”:

- На карце вялікага свету 
Яна – як кляновы лісток, 
Песня гарачага лета, 
Крынічнай вады глыток.
– Так, а хто мне скажа, колькі абласцей у Рэспубліцы Беларусь? (6). Назавіце мне іх. (Брэсцкая, Віцебская, Гомельская, Гродненская, Магілёўская, Мінская.) (Слайд №6)
– Цудоўна. У кожнага з нас ёсць суседзі. Гэта могуць быць суседзі па парце, па кватэры і г.д. Так і ў кожнай краіны ёсць суседзі, з якімі яна мяжуе. Можа хто з вас ведае, з якімі краінамі мяжуе Рэспубліка Беларусь? (Адказ вучняў).
– Каб успомніць, мы выканаем з вамі заданне і наш першы прыпынак называецца “Картазнаўцы”. (Адкрываю пялёстак васілька). У вас на сталах ляжыць мазайка. Склаўшы яе, вы ўспомніце, з якімі ж краінамі мяжуе наша Радзіма. 
(Вучні разам з бацькамі складваюць мазайку. Гучыць музыка “Беларусь”.) (Слайд №7)
Настаўнік: – А зараз паглядзім з вамі відэаролік і праверым самі сябе. (Прагляд відэароліку.)
- Мяжуе з Польшчай, Украінай,
Расіяй, Латвіяй, Літвой. 
Твой родны край, твая Айчына, 
Жыццё тваё і гонар твой.
I ты яе запомні імя,
Як неба, сонца і зару.
Твая зямля, твая Радзіма
Названа светла - Беларусь!
– Малайцы! Вы цудоўна справіліся з першым заданнем, таму абедзве каманды атрымоўваюць першыя часткі сваіх фотаздымкаў. 
Настаўнік: – А нам час рухацца ўперад. І наступны прыпынак называецца “Шыфравальшчык”.
– Паглядзіце, у вас на сталах ляжыць картка. У ёй зашыфравана фраза. Вам патрэбна яе разгадаць. Правілы вельмі лёгкія: кожнай лічбе адпавядае пэўная літара. У пустой клетцы вам патрэбна запісаць літару.  
(Гучыць музыка: “Гэта Беларусь мая”.) (Слайд №8)

В – 13
І – 15 
Я – 17 

Ш – 22
Р – 32
Е – 35
М – 48

– Што ў вас атрымалася? (Свая Радзіма самая лепшая). 
– Так, дзеці. Для кожнага чалавека свая Радзіма самая лепшая. Малайцы! Вы цудоўна справіліся з заданнем і атрымоўваеце яшчэ адну частку. 
Настаўнік: - Я нарадзіўся беларусам,
Беларусам буду жыць!
Мову родную вучуся
Шанаваць, цаніць, любіць! 
– Чаму прысвечаны гэтыя радкі? (Роднай мове). 
– Кожны народ, кожная краіна мае сваю мову. Якая мова з’яўляецца роднай для беларусаў? (Беларуская мова). Мова – наш скарб. Яна засталася нам ад нашых продкаў. І мы павінны ганарыцца ёю, размаўляць і разумець яе. Таму наступны наш прыпынак – “Перакладчыкі”, дзе вы павінны будзеце паказаць сваё веданне беларускай мовы і перакласці словы з рускай мовы на беларускую. А бацькі вам абавяскова ў гэтым дапамогуць. (Гучыць музыка: “Беларусь мая сінявокая”.) (Слайд №9)

	1. Государство – …
	(дзяржава)

	2. Страна – …
	(краіна)

	3. Родина – …
	(Радзіма)

	4. Учебник – …
	(падручнік)

	5. Тетрадь – …
	(сшытак)

	6. Карандаш – …
	(аловак)

	7. Дождь – …
	(дождж)

	8. Осень – …
	(восень)

	9. Доброе утро – …
	(добрай раніцы)

	10. Солнце – …
	(сонца)



Настаўнік: – А зараз праверым заданне. Першая слова, якое трэба было перакласці – слова “государство”. Як пераклала гэта слова першая каманда? А што атрымалася ў другой? (І так далей).
– Дзеці, а вы ведаеце, што 21 лютага ў Беларусі адзначаецца Міжнародны дзень роднай мовы. Таму ў гэты дзень пастарайцеся і дома, і ў школе размаўляць па-беларуску.  (Кожная каманда атрымоўвае яшчэ па адной частачцы сваёй карціны.)
Фізкультхвілінка
Настаўнік: - Наша краіна славіцца беларускімі народнымі танцамі. Таму я прапаную вам крыху адпачыць і разам са мной патанцаваць. Прыпынак “Танцавальны”.
(Гучыць музыка: “Зайграй жа мне дударочку”.) (Слайд №10)
– Малайцы! Адпачылі! І вы таксама атрымоўваеце наступную частачку сваёй карціны. 
Настаўнік: – А наш турнір працягваецца. Наступны прыпынак “Сцяжынка мудрасці”. Вось мы з вамі выйшлі на сцяжынку, дзе “растуць" мудрыя народныя прыказкі. Гэтыя выказванні здзіўляюць нас сваёй мудрасцю, глыбінёй думкі. Але перад намі нехта прайшоўся і пераблытаў іх. Ваша задача — скласці прыказкі. Звярніце ўвагу, на лістку ў вас напісаны пачаткі прыказак, а вы павінны з пераблытаных лістоў знайсці заканчэнне кожнай з іх. Зразумела? 
(Гучыць музыка: “Я за тебя сердцем, Беларусь”.) (Слайд №11)

	1. Усякая птушка…
	сваё гняздо бароніць.

	2. Усюды добра,…
	а дома лепей.

	3. Чалавек без Радзімы,…
	што птушка без крылаў.

	4. Добра працуеш – …
	Радзіму мацуеш.

	5. Няма смачнейшай вадзіцы,…
	як з роднай крыніцы.

	6. Родная зямля — маці,…
	чужая старонка — мачыха.

	7. У чужой старонцы…
	не так свеціць сонца.



Настаўнік: – А зараз праверым заданне. 
– Малайцы! Вы атрымоўваеце наступную частачку. А мы працягваем, і наступны прыпынак называецца “Хто хутчэй”.
(Дзеці прагаворваюць скарагаворкі, у якой каманды лепш атрымаецца.)
- Белы бусел баіў байку беламу зайку.
Жвавы вожык жуку пашыў кажух.
Настаўнік: – Малайцы! Трымайце свае апошнія часткі. А зараз вазьміце клей і акуратна прыклейце да белага ліста атрыманыя ў час турніра часткі. (Гучыць музыка: “Это Беларусь – страна моя”.) (Слайд №12)
– Скажыце, калі ласка, які фотаздымак у вас атрымаўся, што на ім адлюстрована? (Панарама Мінску.) (Слайд №13)
– Малайцы! У першай і другой каманд атрымалась роўная колькасць частак, і вы змаглі злажыць цэлы фотаздымак. Таму ў нас перамагла дружба! 
III. Заключная частка.
Настаўнік: – Вось і скончыўся наш турнір знаўцаў роднага краю. 
– Скажыце, калі ласка, чаму нашу краіну называюць “Зямля пад белымі крыламі”?
– Назавіце дзяржаўныя сімвалы Беларусі? 
– Калі адзначаецца Міжнародны дзень роднай мовы?
– З якімі краінамі мяжуе Рэспубліка Беларусь? (Адказы вучняў.)
Настаўнік: – Надышоў час развітання, дарагія сябры! Мы яшчэ раз адчулі і зразумелі, што мы жывём у цудоўнай і непаўторнай, багатай на гістарычныя падзеі краіне. I дзе б мы ні апынуліся, куды б ні закінуў нас лёс, у нашым сэрцы заўсёды будзе адчуванне моцнай повягі да роднага края, зямлі нашых бацькоў. Пакуль мы паважаем сваіх продкаў, не забываемся на свае карані, паважаем Радзіму, мы існуём як народ, як нацыя. 
Рэфлексія 
Настаўнік: – Любіце свой край! Кожны дзень адкрывайце для сябе непаўторную прыгажосць роднай зямлі. Прыслухоўвайцеся да нашай пявучай мовы. Заўважайце дабрыню, адкрытасць, таленавітасць нашага народа. І вы адчуеце ў душы вялікі гонар за сваю Радзіму.
– Давайце з дапамогай кветак выкажам вялікую любоў да нашай Радзімы. Запоўніце, калі ласка, контур сэрца сваімі кветкамі. І паглядзіце, што ў вас атрымалася. (Дзеці выкладваюць кветкамі контур сэрца “Я люблю Беларусь”.) (Слайд №14)
[bookmark: _GoBack]– Да наступных сустрыч, паважаныя сябры! (Слайд №15)





